
Haurtzaindegiko umeek minbizia garatzeko arrisku urriagoa dute 

Beste haur batzuekin ibilita, leuzemiaren aurkako babesa hobetzen dela diote Erresuma Batuko ikertzaileek 


edu lartzanguren - DONOSTIA Txikitatik beste haur batzuekin harremanetan jarrita umeen immunologia sistema sendotzen dela aspaldi dakite sendagile eta gurasoek. Askotan esan izan da txikitako infekzio arruntek haurren minbizien kontra babesten dutela. Orain, Erresuma Batuan eginiko ikerketa zabal batek erakutsi duenez, haurtzaindegian ibili diren haurrek askoz aukera gutxiago dituzte umeen leuzemia eta beste minbizi batzuk pairatzeko. 

«Etxetik kanpo beste haurrekin ibiltzeak babesa eman diezaieke umeei geroago», esan du Eve Roman Leuzemia Ikertzeko Funtsa erakundeko zuzendariak. Ikertzaileek 15 urtez aztertu dituzte 11.000 haur. Horietako 1.700 baino gehiagok leuzemia zuten. Haur horien bizitzako lehen urtean beste umeekin izaniko harremanen inguruan galdetu zieten gurasoei. Familian beste haur zaharragorik ba ote zegoen kontuan hartu zuten ikertzaileek. Ondorioztatu dutenez, haurtzaindegira joandako haurrek gero leuzemia izateko duten arriskua erdira jaisten da. Haurtzaindegira joan ez diren baina jende askoren artean zaindutako haurren arriskua %38 txikiagoa da, eta haurtzaindegira joan gabeko baina beste haurrekin pixka bat aritutako umeen arriskua %27 murrizten da.Herrialde industrializatuetan haurren minbizi mota arruntena da leuzemia. Azken hamarkadetan, urtean %1 areagotu dira kasuak. Horietako gehienak linfoblastoen leuzemia kasuak dira (%83).«Teoria asko izan ditugu leuzemiaren kausen inguruan, baina ikerketa honek oso ondorio sendora garamatza», esan du David Grant Leuzemia Ikertzeko Funtsa erakundeko zuzendariak. «Nire ustez, beste teoriak bazter ditzakegu», gaineratu du. Gaixotasuna eta, esaterako, sakelako telefonoetarako antenen artean eginiko loturak aipatu ditu Grantek, eremu elektromagnetikoen eta haurren leuzemiaren arteko inongo loturarik ez dutela aurkitu adierazteko. 

Leuzemiaren bi urratsak Minbizia ikertzen ari diren zientzialariek uste dutenez, leuzemia bi urratsetan garatzen da. Lehena genetikoa da eta fetua umetokian dagoela gertatzen da. Kromosoma bat hautsi egiten da eta beste batekin DNA apur bat trukatzen du. Mutazio hau oso arrunta da, Mel Greaves ikerketaburuaren arabera. Hogei jaioberritik batean aurkitzen omen dute aldaketa genetiko hori. Hau ikusita, ikerketa galdera hau planteatu omen zuten ikertzaileek: zer gertatzen da ondoren, mutazioa duten 100 haurretatik soilik batek garatzeko gaixotasuna? 

Antza denez, beste gertaera batek abiatzen du gaitza, Erresuma Batuko ikertzaileen arabera: infekzio arrunt baten aurrean immunologia sistemak sorturiko gehiegizko erantzunak.«Froga ugari daude egun hau esateko: immunologia sistemak infekzioak behar ditu bizitzaren lehen hilabeteetan behar bezala eratzeko eta normal ibiltzeko gero», esan du Greavesek.Argudiatzen dutenez, beste haurrek kutsaturiko mikrobio arruntek aukera ematen diote immunologia sistemari ikasteko, infekzioari erantzun egokia emate aldera. Sistemak ez badu ikasi, gehiegizko erreakzioa izan dezake gero, haurra eskolan hasten denean.Ikertzaileen arabera, teoria zuzena bada, aukera emango da txerto bat sortzeko. Horren bidez, haur txikiak mikrobio arruntekin harremanetan jarriko lirateke, beren immunologia sistemek erreakzio egokia izaten ikas dezaten. 

z Datua 

Zer da leuzemia?: Eritasun larria da. Odoleko leukozitoak normalean baino askoz gehiago dira eta barea, gongoil linfatikoak edo hezur-muina handitu egiten dira. Sintoma nagusiak anemia, odoljarioak eta neke handia dira. Haurrei gehien eragiten dien minbizi mota da. Mendebaldean 2000 haurretatik bat inguru gaixotzen da. Egun %75ek gainditzen du. 



